
ИШТИН ЖАЛПЫ МҮНӨЗДӨМӨСҮ

Теманы изилдөөнүн актуалдуулугу. Кыргызстан – көп улуттуу өлкө. 80ден ашык ар кандай тилде сүйлөгөн, диндерге ишенген, улуттук аң-сезимдери бекем сакталган жана өнүккөн этностор эриш-аркак болуп жүздөгөн жылдардан бери бирге жашап жана эмгектенип келишет. Жергиликтүү калк болуп эсептелген кыргыздар жалпы өлкөнүн элинин төрттөн үчүнө жакынын түзсө, калганын башка этностордун өкүлдөрү түзөт. Алардын арасында өзбектер, орустар, дунгандар, уйгурлар, корейлер, тажиктер, казактар жана башка этностордун өкүлдөрү бар. Кыргызстанда жашап жана эмгектенип келе жаткан ар бир этностор жана алардын өкүлдөрү өлкөдөгү болуп жаткан саясий, социалдык-экономикалык жана маданий турмуштагы өзгөрүүлөрдү өз баштарынан чогуу, бирдикте өткөрүп, мамлекеттин өсүп-өнүгүшүнө өзүлөрүнүн колдон келген салымын кошуп келет. Көп улуттуу Кыргызстан элинин ынтымагы, ырашкерлиги, алардын ортосундагы бекемдик, бирин-бири терең түшүнүүсү жана колдоосу, ортолорундагы кечиримдүлүгү өлкөнүн бардык жактан гүлдөп, өсүп-өнүгүшүнө зор шарт түзөт. 

2013-жылдын март айында, Кыргыз Республикасынын Президенти А.Ш.Атамбаевдин тикеден-тике жетекчилиги менен Коргоо кеңешинде, азыркы мезгилдеги өлкөнүн коопсуздугу үчүн эң маанилүү маселелердин бири болгон, улуттардын ортосундагы мамилелерди бекемдөөгө, элдердин биримдигин чыңдоого багытталган “Кыргыз Республикасында элдин биримдигин жана этностор аралык мамилелерди чыңдоо концепциясы” күн тартибине коюлду, талкууланды жана кабыл алынды. Ал Концепциянын негизги максаты “улуттук биримдикти, этностор аралык мамилелерди өркүндөтүү аркылуу, өлкөнүн маданий мурастарын жана этностук көп түрдүүлүгүн сактоо” болуп эсептелет деп көрсөтүлгөн. Кыргызстандагы этностордун ортосундагы мамилелердин жогорку мамлекеттик деңгээлде каралышынын өзү, улут маселесинин өлкөдөгү орчундуу иш экендигин айкын далилдеп турат. 

Азыркы мезгилде Кыргыз өкмөтүнүн түзүмүндө улуттардын ортосундагы мамилелерди караган мамлекеттик уюм пайда болду. Кыргыз Республикасынын Жогорку Кеңеши да, азыркы өкмөттүн түзүмүндө Жергиликтүү өзүн-өзү башкаруу иштери жана этностордун ортосундагы мамилелердин Агентствосунун пайда болушуна жана анын улуттардын арасындагы мамилелерди жакшыртуунун үстүндө системалык түрдө иштешине макулдугун берди. Демек, мамлекет улуттардын ортосундагы мамилелерди өз алдынча кое бербей, колуна алууга аракет кыла баштады.

Көп улуттуу Кыргызстан элинин бири, кыргыздарга чарбалык-маданий түзүмү, тили, маданияты боюнча эң жакын эл болгон 30 минден ашык казак эли. Кыргызстандагы казактардын негизги массасы ХХ кылымдын 20-30-жж. келген жана ошондон бери кыргыздар жана башка этностор менен ынтымакта, эриш-аркак болуп жашап келишет. Алардын сан жагынан өсүп-өнүгүшү, Кыргызстанда жашап билим алышы, эне тилинин өнүгүшү, социалдык маданий жактан ар тараптан өсүшү алигиче кыргыз этнология илиминде атайын изилдөөнүн объектиси жана предмети боло элек. Кыргызстандагы казактарды бириктирип турган, алардын маданий-агартуу жактарынын кызыкчылыгын коргогон “Отан” улуттук-маданий борбор пайда болгон. Ал борбор Кыргызстан элинин Ассамблеясын негиздөөчүлөрдүн активдүү мүчөлөрүнүн бири болуп саналат. Бирок, ошого карабастан, ал борбордун казактардын  жана жалпы эле көп улуттуу Кыргызстан элинин арасында жүргүзгөн маданий-агартуу ишмердиги жөнүндө алигиче бир да илимий изилдөө боло элек.

Бул илимий иштин негизги объектиси болуп Кыргызстандагы жашаган жана эмгектенген, Кыргызстандын жарандары болуп эсептелген казактар. Ал эми илимий изилдөөнүн предмети болуп казактардын Кыргызстанда калыптануусу, алардын социалдык-маданий жактан өнүгүшү эсептелет.
Бул диссертациянын негизги максаты – Кыргызстанда жашаган жана эмгектенген, өлкөнүн жарандары болуп эсептелген казактардын азыркы мезгилдеги социалдык-маданий өнүгүшүн изилдөө. Диссертацияда коюлган максат анын милдеттерин аныктады. 

Илимий иштин негизги милдеттери:

- Кыргызстандагы казактардын пайда болушун, алардын калыптанышын жана өлкөнүн аймактарында жайгашышын карап чыгуу;

- Казактардын арасындагы этнодемографиялык жараянды изилдөө;

- Алардын билим деңгээлинин өнүгүшүн көрсөтүү;

- Казактардын башка улуттардын өкүлдөрү менен баш кошушун жана этникалык аралаш үй-бүлөлөрдүн пайда болушун жана калыптанышын анализдөө;

- Казактардын эне тили – казак тилинин казак жарандарынын арасындагы кызматы жана казак тилинин жашаган чөйрөсүн изилдөө;

- Кыргызстандагы казактардын өзүн-өзү таануусу менен этникалык аң-сезиминин сакталышын, өсүп - өнүгүшүн карап чыгуу;

- Кыргызстан казактарынын ассоциациясынын ишмердигин ачып көрсөтүү.

Кыргызстандагы казактардын этнологиялык жактан изилденүү деңгээли.

Кыргызстандагы жашаган казактар жөнүндө азыркы күнгө чейин бир дагы этнологиялык жактан атайын илимий изилдөө ишке ашырыла элек. Бул диссертация Кыргызстандык казактардын социалдык-маданий өнүгүшү боюнча эң алгачкы этнологиялык илимий изилдөө болуп саналат. 

Бирок, Кыргызстандагы казактар жөнүндө очерк түрүндө жазылган эмгектер, бирин-серин  илимий макалалар жана тезистер бар. 

Дүйнө жүзүндөгү, чет мамлекеттердеги казактар жөнүндө Б. К. Калшабаева [4.93, 15-16; 4.94, 110] жана Г. М. Мендикулова илимий изилдөөлөрдү жүргүзүшкөн [4.115; 4.116]. Б.К. Калшабаева өзүнүн докторлук илимий изилдөө ишинде [7.170, 15-16; 4.93, 110] Орто Азиядагы жашаган этникалык казактар жөнүндө маселени көтөргөн. Ал өзүнүн эмгегинде жалпы эле Орто Азиядагы (Өзбекстан, Каракалпакстан,Түркменистан, Кыргызстан) республикаларда жашаган казактардын пайда  болушу, аймактарда жайгашышы, уруулук түзүлүшү, чарбачылыгы, материалдык маданияты, үй-бүлөдөгү сакталган этностук салттары жана өзгөчөлүктөрү, этнодемографиялык өнүгүшү жөнүндө маселелерди көтөргөн. Ошондой эле бул эмгекте бүткүл Борбордук Азиядагы жашаган казактардын тарыхый Ата-Мекенине кайрадан кайтуу маселесин да изилдөөгө аракет кылынган. Б.К. Калшабаева жалпы Орто Азия өлкөлөрү боюнча казактардын арасындагы материалдык маданиятындагы жүрүп жаткан этностук жараяндар жөнүндө жалпы түшүнүктү түзүк берген. Бирок, бул илимий иште жалпы эле Орто Азия өлкөлөрүндө жашаган казактар маселе жөнүндө көтөрүлгөн. Ошого байланыштуу, Кыргызстандагы жашаган казактарды ар тараптан терең ачып  жана изилдөөгө мүмкүн болбой калган. Себеби, бир докторлук диссертациянын алкагында Кыргызстандагы жашаган казактарды да ар тараптан терең изилдеп чыгууга мүмкүн эмес эле. 
Г.М. Мендикулова өзүнүн эмгегинде [4.115; 4.116] бүткүл дүйнө жүзүндөгү казак диаспорасы тууралу маселени көтөргөн. Бул эмгек тарыхый мүнөздө жазылган жана негизинен казак диаспорасынын дүйнөгө таралышынын себептерин, жараянын изилдөөгө багытталган. биз караган маселелерден, Жалгыз гана дүйнө жузүндөгү казактардын этностук өзүн-өзү таануусун көтөргөнгө аракет кылган. Бирок, Г.М. Мендикулованын эмгектеринде Кыргызстандагы казактар жөнүндө эч бир материал жок жана алар жөнүндө сөз кылынбайт. Кыргызстандагы казактар изилдөөнүн объектисине кирген эмес. Анын эмгектери жалпы эле Казакстандан тышкары жашаган, чет өлкөлөрдөгү казак диаспорасы жөнүндө изилдөө болгон.

Казактардын Бүткүл дүйнөлүк ассоциациясынын директору К.Н. Балтабаеванын [4.75, 80-84; 9.182.] жана Казакстан Республикасынын Кыргыз Республикасындагы элчилигин кызматкери К.И. Кобландин [4.98; 4.99, 179-181] анча чоң эмес макалаларында 1999-2009 жылдардагы Кыргызстанда жүргүзүлгөн эл каттоонун жыйынтыктарынын негизинде Кыргызстандагы казактардын арасындагы жүрүп жаткан этнодемографиялык жараяндарга үстүртөдөн токтолушкан. Бул макалаларда Кыргызстандагы казактардын сан жагынан өсүшү, эне тилиндеги пайда болгон  көрүнүштөр, миграция ж.б. маселелер көтөрүлгөн.

Б.И. Ракишеванын анча чоң эмес илимий макалаларында [5.158, 62-64; 4.128, 128-131]  казактардын чет өлкөгө кетишинин себептери, Кыргызстандагы казактардын аймактарда жайгашышы, этнодемографиялык, этносоциалдык абалы, эне тилинин   өнүгүшү, жөнүндө жалпы маалымат берүүгө аракет кылынган. Ошону менен бирге, ал макалаларда субъективдүү ой-пикирлер кетип калган.

Кыргызстандагы казактар жөнүндө М.К. Сартбаевдин очерк түрүндө жазылган көлөмдүү эмгеги бар [4.129]. Эмгек негизинен Кыргызстандагы жашаган белгилүү казак инсандарынын өмүр баянына, алардын Кыргызстан үчүн сиңирген чоң эмгектерине арналган. Бул китеп, илимий түрдө жазылбаганы менен, абдан көп информация берүүчү эмгек болуп саналат.

Белгилүү журналист, Кыргызстандагы этникалык казак Н.Байжигитовдун  кыргызстандык казактар  жөнүндө очерк түрүндө жазылган бир нече макалалары бар [4.73, 69-72; 6.163; 6.164; 6.165, 6.131; 6.166]. Ал эмгектерде Кыргызстандагы казактар жөнүндө жалпы маалыматтар бар.

Кыргызстандагы казактардын Ассоциациясынын мурунку жетекчиси  профессор С. Косаковдун Кыргызстандагы казактар жөнүндө, “Отан” улуттук-маданий борборунун жана Кыргызстан казактарынын ассоциациясынын ишмердиктери тууралуу макалалары, интервьюлары бар [5.148, 40-42]. Алар да диссертациянын максаттарын жана милдеттерин ачып берүүгө жардам берди.

Жогоруда көрсөтүлгөндөй, ушул мезгилге чейин Кыргызстандагы казактар жөнүндө толук кандуу атайын этнологиялык жактан изилдөө боло элек. Кыргызстандагы казактарга арналган илимий изилдөөлөр, жарык көргөн илимий эмгектер, макалалар абдан аз. Жарык көргөн эмгектердин көпчүлүгү журналисттер тарабынан очерк түрүндө жазылган. Алар өз кезегинде, этникалык казактар жөнүндө толук маалымат бере албайт жана казактардын арасында жүрүп жаткан этникалык жараянды толугу менен көрсөтүп бере алышкан эмес.

Жактоого алып чыгуучу негизги жоболор:

- Кыргызстанда казактар ХVIII кылымда эле пайда болгон, бирок алар аз санда болушкан. Азыркы мезгилдеги Кыргызстандагы казактардын  дээрлик көпчүлүгү жана алардын  ата-тектери негизинен XX кылымдын 20-жылдардын аягында, 30-жылдардын башында Казакстандагы  туура эмес жүргүзүлгөн агрардык реформанын натыйжасында келишкен.

- Кыргызстандагы казактардын дээрлик көпчүлүгү Чүй, Ысык-Көл, Талас облустарында, Казакстан менен чектеш райондордо жана Бишкек шаарында жайгашышкан. Кыргызстандын түштүгүндө да казактар бар, бирок алар аз санда.

- Жыл өткөн сайын Кыргызстанда казактардын саны азайып бара жатат. Казактардын бир тобу тарыхый Ата-Мекенине кайтып кетишти жана бул миграция азыр да уланып жатат.

- Казактардын улан-кыздарынын арасында  кыргыздардын жаштары менен үй-бүлө кургандар, казактардын бири-бири менен турмуш кургандарына караганда алда канча көп. Маданияттын, тилдин окшоштуктары жана кыргыздар менен казактардын чогуу жашап-эмгектенгендиктеринин натыйжасында казактар менен кыргыздар эркин, эч кандай кооптонуусуз эле үй-бүлө күтүп жатышат.

- Кыргызстандагы этностордун арасында, алардын билим деңгээли боюнча казактар эң алдынкылардан болуп турат. Шаарларда гана эмес, айыл жерлеринде казактардын арасында билим алууга дилгирлердин саны көп, анын ичинде жогорку билим алгандардын дагы саны арбын. Көптөгөн казактар илим тармагында эмгектенишет.

- Дээрлик көпчүлүк казактар өз эне тилинде аз сүйлөшөт. Жаштардын дээрлик көпчүлүгү казак тилинде начар сүйлөшүшөт жана сүйлөй алышпайт. Алар негизинен кыргыз (Ысык-Көл жана Талас облустарында) жана орус (Чүй облусу жана Бишкек шаарында) тилдеринде сүйлөшөт. Ош облусундагы казактардын бир тобу өзбек тилин эне тилибиз деп эсептешет.

- Казактардын өзүн-өзү таануусу (самоидентификациясы) жана этникалык аң-сезими бекем сакталган, өзгөчө аталары казак болсо. Казакстандын жакын болушу, казактардын массалык-маалымат каражаттарынын Кыргызстанда кеңири таралышы, Казакстандагы социалдык-экономикалык жетишкендиктер  кыргызстандык казактардын арасында чоң сыймыктанууну пайда кылат. Ал өз кезегинде казактардын этникалык аң-сезиминин бекем сакталышына түрткү болот.

- Кыргызстан казактарынын ассоциациясы казак диаспорасынын арасында этникалык аң-сезимди бекемдеген  ири маданий жана агартуу иштерин жүргүзүп келет. Кыргызстандагы казактардын ассоциациясы кыргызстандык казактарды бириктирүүчү коомдук орган болуп саналат.

Диссертацияда изилденген мезгил ХХ кылымдын 90-жылдарынан баштап, азыркы мезгилге чейинки убакытты ичине камтыйт. 
Илимий изилдөөнүн жыйынтыгынын жаңылыктары: 

Диссертациялык иште Кыргызстандагы казактардын пайда болуу мезгили жана алардын  ар кайсы аймактарда жайгашышы, ошону менен бирге алардын калыптануу жараяны ачып көрсөтүлдү;

Кыргызстандагы казактардын  билим деңгээлинин өнүгүшү, социалдык түзүмүнүн өзгөрүшү, этнодемографиялык жараяндын өзгөчөлүгү белгиленди;

Кыргызстандагы этникалык казактардын арасындагы өз эне тилинин, б.а.,  казак тилинин кызмат кылуу деңгээли аныкталды;

Этникалык казактардын арасындагы этникалык жактан аралаш үй-бүлөнүн пайда болушу, калыптанышы жана алардын өзгөчөлүгү белгиленди;

Кыргызстандагы  этникалык казактардын өзүлөрүн өзү таануусу (этникалык идентификация), аң-сезиминин сакталышынын жана өнүгүшүнүн  себептери жана өзгөчөлүктөрү ачып көрсөтүлдү;

Кыргызстан казактарынын ассоциациясынын казактардын арасында агартуучулугу, маданий жана башка ишмердүүлүктөрү белгиленди.

 Диссертациянын теориялык-методологиялык негизи болуп тарыхый объективдүүлүк, этностук жараянды ар дайым өнүгүп туруучу көрүнүш катары кароо жана тарыхый  салыштырмалуу аңдоо болуп эсептелет. 

Илимий изилдөөнүн теориялык мааниси. Кыргызстандагы жашап жаткан казактарды изилдөө, жалпы эле дүйнөлүк денгээлдеги  этностук азчылыктардын арасында жана полиэтникалык мамлекеттердеги жүрүп жаткан этностук жараяндардын мыйзам ченемдүүлүгүн түшүнүүгө, ошондой эле окуп-үйрөнүүгө жардам берет. Себеби, Кыргызстандагы  болуп жаткан этностук жараяндардын мүнөздүү белгилери, көп улуттуу өлкөлөргө да таандык.

Диссертациянын практикалык мааниси абдан зор.  
Кыргызстандагы казактардын социалдык маданиятынын өсүп-өнүгүшүн изилдөө, көп улуттуу өлкөдөгү этностордун ортосундагы мамилелерди жакшыртууга жана бекемдөөгө жардам берет. Ошондой эле Кыргызстан элинин жалпылыгынын калыптанышына түрткү болот.

 Ар бир улуттун тилин, социалдык-маданий өнүгүшүн изилдөө менен улуттардын ортосундагы түшүнбөстүктөрдү болбошуна түрткү боло турган себептерди табуу мүмкүнчүлүгү түзүлөт.

Диссертациянын жыйынтыктары өлкөнүн бийлик бутактарынын улут маселеси боюнча туура жана улуттардын ортосундагы мамилелерди өнүгүшүнө шарт түзгөн чечимдерди чыгарууга көмөкчү болот. 

Изилдөөнүн жыйынтыктарын жогорку окуу жайлар үчүн окуу китептерин даярдоодо, атайын курстарды окутууда пайдаланса болот.
Изилдөөнүн негизги булагы болуп, Кыргызстандын казактар жашаган аймактарына этнологиялык экспедициянын негизинде чогултулган талаа материалдары болуп эсептелет. Диссертациянын автору, Кыргызстандын казактар жашаган дээрлик бүт аймактарында 2010-2013 жылдары этнологиялык экспедиция менен болду. Чүй облусунун Сокулук районундагы бардык айыл өкмөттөрүндө, Аламүдүн, Москва, Панфилов, Жайыл, Кант, Чүй, Кемин райондорунун, Ысык-Көл облусунун Ысык-Көл, Түп, Ак-Суу, Жети-Өгүз райондорунун, Талас облусунун Манас, Кара-Буура райондорунун казактар жашаган бардык  айыл өкмөттөрүндө болду. Ал айылдардагы айыл өкмөтүнүн жетекчилери, кызматкерлери, жоопту катчылары менен сүйлөшүүлөр болуп, этникалык казактар менен  аңгемелешүүлөр жүргузүлүп, интервью алынды. Оншондой эле айыл өкмөтүндөгү казактар жөнүндөгү материалдар чогултулуп, терең анализделди. Айыл өкмөтүндөгү чарба китептеринде канча казак жашагандыгы, үй-бүлөсүнүн түзүмү, билими, иштеген кесиптери, жүргүзгөн чарбасы, ээ болгон менчиги ж.б. жөнүндө көптөгөн терең маалыматтар камтылган. Ош жана Жалал-Абад облусттарында жашаган казактардан Бишкек шаарында интервью алынды. Бишкек шаарында жашаган казактар менен көптөгөн кездешүүлөр болду, интервьюлар алынды.

 Диссертацияны жазууда, Казакстан Республикасынын жана Кыргыз Республикасынын Мамлекеттик архивдеринин материалдары чоң тарыхый булак болуп эсептелинди. Бул архивдик материалдарда кандай саясий жана социалдык-экономикалык себептер менен казактар өзүнүн Ата Мекенин таштап кетүүгө аргасыз болушту, Кыргызстанга кайсы жылдары келишти, кыргыз мамлекетинин бийлиги жана коомчулугу Кыргызстанга келген казактарга кандай жардамдарды бергендиги тууралу кеңири маалыматтар бар.


Илимий ишти жазууда дагы бир маанилүү булак катары ведомстволук архивдердин материалдары кеңири колдонулду. Казактардын   билим деңгээлин, жогорку окуу жайлардагы студенттердин санын билүү максатында Кыргыз Республикасынын Билим жана илим министрлигинин  учурдагы архивдик материалдары пайдаланылды. Казактардын  өзүнүн улутунун  жана башка этностордун  өкүлдөрү менен үй-бүлө кургандарын анализдөө жана изилдөө үчүн Кыргыз Республикасынын Өкмөтүнө караштуу Мамлекеттик каттоо кызматынын республикалык жарандык абалдын актыларын жазуу архивинин материалдары колдонулду. Өлкөнүн бардык райондорундагы казак жаш кыз-уландарынын 1990, 1995, 2000, 2005, 2009 -жылдардагы үйлөнгөндүгү, алардын улуттук көрсөткүчтөрү жөнүндөгү маалыматтар 280 китептен алынып, анализделди. Кыргызстандагы казактардын башка улуттар, казактардын өзүлөрү менен болгон үйлөнүү жараянын тарыхый мааниде карап чыгуу максатында жогоруда көрсөтүлгөн, ар бир беш жылдагы көрсөткүчтөр терең изилденди. 

1994-жылы пайда болгон Кыргызстан элинин Ассамблеясынын 2010-жылга чейин жети Курултайы болуп өттү. Бардык Курултайлардын материалдары китеп түрүндө жарык көрдү. Кыргызстан элинин Ассамблеясынын Курултайлары улуттук-маданий борборлордун ар бир төрт жылдагы ишмердигинин жыйынтыктарын чыгарып турган. Курултайлардын материалдары да диссертациянын милдеттерин ачып көрсөтүүдө кошумча жардамдарды берди. 

 Ири тарыхый жана этнологиялык  булактардын бири болуп эсептелген, ар бир он жылда өткөрүлүүчү (1989, 1999, 2009-жж.) Эл каттоонун материалдары, статистикалык жыйнактар, чарбалык китептер Кыргызстандын казактары тууралу жалпы маалыматтарды берди. Тактап айтканда, алардын аймактарда жайгашышы, эне тилинин абалы, санынын көбөйүшү, билим деңгээлинин өсүшү жана башка этнодемографиялык көрсөткүчтөр жөнүндө маалыматтарды берди.

Изилдөөчүнүн өздүк салымы.

Диссертациялык иш өз алдынча аткарылган иш болуп саналат. Илимий изилдөөнүн жүрүшүндө көптөгөн кыргыз этнологиялык илимине али белгисиз жана баалуу маалыматтарга ар тараптуу терең талдоо жүргүзүлүп, ынандыраарлык жыйынтыктар чыгарылды. 
Диссертациялык эмгектин илимий программалар  жана негизги илимий иштер менен байланышы.

Диссертация К. Карасаев атындагы Бишкек гуманитардык университетинин Чыгыш таануу жана эл аралык байланыш  факультетинин Кыргызстан жана Чыгыш чет өлкөлөрүнүн тарыхы кафедрасында аткарылган демилгелүү иш болуп саналат.
Илимий изилдөөнүн апробацияланышы. Диссертациянын негизги жоболору, идеялары жана жыйынтыктары өлкөдөгү жана чет өлкөлөрдөгү өткөн республикалык жана эл аралык илимий конференцияларда, окууларда, тегерек столдордо жана башка илимий форумдарда доклад катары окулду, Ошондой эле Ата-Мекендин жана чет өлкөлөрдүн мезгилдүү басмалардан жарык көрдү. 

Диссертациянын жалпы түзүмү.
 Диссертация кириш сөздөн, үч баптан сегиз параграфтан, корутундудан, колдонулган адабияттардын, архивдик булактардын жана этнологиялык экспедициянын мезгилинде интервью алынган казак этносунун өкүлдөрүнүн фамилиялары, аттары, туулган жылдары, иштеген иштери көрсөтүлгөн тизмеден турат.

ИШТИН НЕГИЗГИ МАЗМУНУ
Биринчи бап “Кыргызстандагы этникалык казактардын пайда     болушу жана алардын жайгашышы”деп аталат. Диссертациянын биринчи бабында архивдик  жана талаа материалдарынын негизинде Кыргызстандагы казак диаспорасынын пайда болушу, калыптанышы жана аймактарда жайгашышы каралат. Ошону менен бирге, кайсы Жүздөн жана кайсы уруулардын өкүлдөрү Казакстандын кайсы аймактарынан келишкендиги жана Кыргызстандын кайсы айылдарында жайгашкандыгы тууралу  илимий изилдөөлөр каралган. 

Этникалык казактардын Кыргызстандын территориясында жана кыргыз мамлекетинин  курамында пайда болушу кандайдыр бир кыска, чукул тарыхый окуя менен байланыштырууга болбойт. Казактардын Кыргызстанга келүүсү  жана отурукташып, кыргыз эли менен чогуу жашап калышы  салыштырмалуу узак мезгилдерди ичине камтыйт. 

Биринчилерден болуп кыргыз жергесине ХVIII кылымдын аягында,  XIX кылымдын башында Чүй боорундагы, Токмок шаарына  жакын жайгашкан Ак-Бешим айылына 10-15 түтүн этникалык казактар келишкен. Алар Улуу жүздүн коңур бөрүк, кызыл бөрүк, ханлы уруларынан болушкан [8.180,51]. Бул этникалык казактардын келишинин негизги себеби уруулардын ортосундагы түшүнбөстүктөр жана нааразычылыктар болгон [8.180, 52].   

Ал эми ХIХ кылымдын экинчи жарымында казактардын эң алгачкылары, Улуу жүздүн ботбай уруусунун ичинен күнтуу, коралас, бесторсук уруктары азыркы  жашап турган Чүй облусунун Жайыл районунун Степное (казакча Сабыр айылы) айылына көчүп келишкен. 

ХХ кылымдын башында Пишпек уездинин Пригородый волостунда 500дөн ашык казактардын чарбасы, үй-бүлөсү болуп, анда 2,5 миңге жакын казак  саналган, ал эми  Нарында 4 чарба, Пишпекте 48  казактардын үй-бүлөсү болгон [3.28, 46-47]. 

Андан кийин, этникалык казактардын кыргыз айылдарында пайда болушу, 1916 жылдагы Орто Азия менен Казахстандагы элдердин Россия империясына каршы улуттук-боштондук кыймылдын учурунда падышалык аскерлердин кыргынынан  кутулуш үчүн Кытайга качып бара жаткан учур менен байланыштуу. Кытайга жан-соогалап качып бара жаткан казактардын   анча көп эмес  бөлүгү Кыргызстанда калып калган [4.73,  69-72]. 

  Октябрь революциясынан кийин, кеңеш өкмөтү 1916 -жылдагы улуттук-боштондук көтөрүлүштүн учурунда Кытайдын Синьцзян провинциясында баш калкалаган  кыргыз-казактарды кайрадан алып келүү саясатын баштаган. Кытайдагы кыргыз-казактарды кайтаруу жараяны 1918-ж. жазынан башталган дагы 1922-ж. чейин созулган. Качкындардын негизги бөлүгү 1921-1922 -жылдары кайтып келишкен. Кайрадан Кытайдан кайтып келе жаткан казактардын 35 түтүнү  Кыргызстандын аймагынан өтүп жаткан учурда, Чүй өрөөнүндөгү,   Бишкектин тегерегиндеги, Ысык-Көлдүн түндүк жана чыгыш жагындагы кээ бир айылдарда калып калышкан [7.170, 15-16 ]. Алар Кордай районунун Кара-Кемер деген жердеги Улуу Жүздүн ичинен, дулат уруусунан болушкан [8.177,95]. Андан кийин XX к. 20-жж. аягында – 30-жж. башында казактардын дагы бир тобу Ак-Бешим айылына келген.

Кыргызстандын кээ бир аймактарында, тактап айтканда Чүй жана Талас өрөөнүнүн кээ бир айылдарында, Бишкектин тегерегинде “чалаказактар” деген этноним жолугат.  [8.177,33-45]. Бирок, 1939-ж. Бүткүл союздук эл каттоодо, “чалаказактар” деген этникалык топтор жок. Анткени ал этникалык топтор, 1939-жылкы жана кийинки эл каттоолордо өзүлөрүн “казак”, “кыргыз”  же  башка улуттун өкүлү катары көрсөтүшкөн [8.177, 33-45].

Этникалык казактардын Кыргызстандын аймагына массалык түрдө келүүсү ХХ к. 20-жж. аягында – 30-жж. башында кенеш өкмөтү жүргүзгөн агрардык саясаты менен түздөн-түз байланыштуу. 1927-ж. декабрь айында коммунисттик партиянын ХV съездинде бүткүл өлкөдө айыл чарбаны коллективтештирүү  жана ирилештирүү саясаты кабыл алынган. Ошону менен бирге көчмөн жана жарым көчмөнчүлүк менен чарбачылык жүргүзгөн казактарды отурукташтыруу саясаты ишке ашырыла баштаган [2.5, 7-10].

1928-жылдын август айында, ири байлардын жана жарым феодалдардын чарбасын  конфискациялоо  жана аларды  чарбаларынан кууп чыгуу жөнүндө Казак өкмөтүнүн чечими кабыл алынат [2.6, 12-13]. Өкмөт тарабынан байлардын мал-мүлкүн тартып алуу жана аларды кедейлерге өткөрүп берүү үчүн атайын  комиссия түзүлгөн [2.7, 3]. Комиссия элдин шарт-абалын эске албай, күч жана ылдамдык менен байлардын мал-мүлкүн тартып алуу жана аларды отурукташтыруу саясаты ишке ашырылган [2.8, 6-8, 25].  Мындай  күч-зордук менен жүргүзүлгөн волюнтаристтик агрардык саясаттын  жыйынтыгына туруштук бере албай көптөгөн казактын малдуу-жандуу үй-бүлөлөрү  Казахстандан чыгып, кошуна республикаларга көчүп кете башташкан. Аларга коңшу жана тааныш жерлер Чүй, Ысык-Көл жана Талас өрөөндөрү болуп эсептелген. Жүз миңдеген көчмөндөр ачкачылыктан  каза болушкан. Бул өз кезегинде элдин генетикасына чоң зыян келтирген жана казак коомчулугунда “этноцид” деп аталган [4.119, 33]

1932-жылы казактар массалык түрдө Казахстандан Кыргызстанга көчүп келе баштаган [2.11, 184] Казахстандын башка облусттарын эсепке албаганда, Алматы областынын 16 районунан гана 1930 – 1932 жылдары 8812 чарба, б.а. үй-бүлө Кыргызстанга көчүп келген [2.9, 20]. Алар негизинен Алматы облусунун Кеген, Чубартоо, Урджар, Аягуз, Балхаш жана башка райондорунан болушкан.

Ал эми  Кыргыз өкмөтүнүн так эмес эсеби боюнча, 1932-ж. Казахстандан Кыргызстанга көчүп келген казактардын саны 25-30 миң чарба, б.а. үй-бүлө болгон [2.16, 4-7]. Кээ бир интервьюларга ылайык, Кыргызстанга келген казактардын саны 100 миңге жеткен [8.177]. Көптөгөгөн казактар Кыргызстандын Чүй жана Талас өрөөндөрүнө Жамбылдан, Ысык-Көлдүн боюна Түз, Шаты ашуусу аркылуу Чыгыш Казахстандан көчүп келишкен. 

Себеби, жогоруда көрсөтүлгөн Кыргызстандын аймактары, Казахстан Республикасы менен чектеш келип, бул жерлерде жашаган кыргыздар менен казактар жүздөгөн жылдар бою, ар дайым социалдык-экономикалык, маданий жактан тыгыз байланышта болушкан. 

20-жылдардын аягында. 30-жылдардын башында ошол мезгилдеги казак өкмөтүнүн туура эмес агрардык саясаты башталып, элдердин көбүн ачкачылык каптаганда эле, алар Кыргызстандын чек арасына өтүшүп, эң биринчи иретте Бишкектин түндүк жагындагы, ага жакын жайгашкан Сокулук районунун азыркы Новопавловка айыл өкмөтүнүн Учкун (Алтыбаракка) жана башка айылдарга  жакын  келип  отуруп калышкан. Этникалык казактар Казакстандын борбору жана чыгыш жагынан көчүп келген, көпчүлүгү казактардын ири уруулук бирикмеси Орто Жүздүн аргын уруусун бапак уругунун өкүлдөрү болушкан [8.177,4-9]. Алар Караганда облусунан Каргалы районундагы Моюнту  темир жолунун жанынан, Ак-Моло, Балхаш жана башка райондордон келишкен [8.177,20]. Сокулук районунун жогоруда көрсөтүлгөн айылдарына көчүп келген этникалык казактардын арасында Улуу Жүздүн уйсун уруусунун өкүлдөрү да бар болгон. Бирок алар аз санда болушкан. Андан кийин гана акырындык менен этникалык казактар башка айылдарга - Лесное, Раздольное, азыркы Манас айылдарына жана башка жерлерге көчүп башташкан. Жаңы-Пахта айыл өкмөтүнүн Жаңы-Пахта, Заря, Мирный, Ак-Кашат, Майское айылдарындагы, Жаңы-Жер айыл өкмөтүндөгү Жаңы-Жер айылдарындагы этникалык казактар негизинен Караганда (Балхаш) жана Жамбыл облустарынан Кордай районунун ар кайсы айылдарынан 20-жж. аягында – 30-жж. башында келишкен [8.177,26-43]. Бул айылдагы этникалык казактар Улуу Жүздүн уйсун, энем баласы, бесторсук урууларынын, Орто Жүздүн аргын уруусунан болушат [8.177, 36]. 

Казакстандын Кордай району менен чектеш азыркы Аламүдүн районунда да казактар арбын. Бул райондун Пригородный айыл өкмөтүнүн Озерное, Пригородное, Степное айылдарындагы этникалык казактар Карагандыдагы Орто Жүздүн аргын уруусунун карсон уругунан болушат [8.177, 23]. Октябрьское, Ленинское айылдарындагы этникалык казактар Казакстандын эн биринчи иретте азыркы Кордай районунун айылдарынан 30-жылдардын башында  келишкен. Бул жердеги этникалык казактар Улуу Жүздүн уйсун, ыбрай, кыбрай жана Орто Жүздүн аргын урууларынан болушкан [8.180, 40].    

 Жайыл районунда, жогоруда көрсөтүлгөндөй, Степное айыл өкмөтүнүн Степное (казакча Сабыр айылы) айылында ХIХ  кылымдын экинчи жарымынан бери жашаган этникалык казактар бар болгон [8.177, 81].  Бир тобу Кара-Балта шаарында жайгашкан. Шаардагы этникалык казактардын ата-бабалары 30-жылдарда Павлодардан, Сары-Аркадан, Караганданын ар кайсы жерлеринен Орто Жүздүн кыпчак, аргын урууларынан болушкан [8.177,47-50]. Кант шаарындагы этникалык казактардын ата-тектери да 30-жылдардын башында, ачарчылык мезгилинде Балхаштан, Ак-Дөбөдөн, Ак-Молодон, Карагандыдан келишкен. Негизинен Орто Жүздүн аргын уруусунун жалпык, терме, уак уруктарынан жана кыпчак уруусунан  болушат [8.180, 34]. 

Андан кийин Панфилов районунун Кайыңды шаар тибиндеги кыштакта, Чалдовар айыл өкмөтүнүн Озерное, Октябрьское, Ойронду, Первомайское айылдарындагы этникалык казактар негизинен Мерке районунун ар кайсы айылдарынан 30-жылдардын башында келишкен. Алар негизинен Улуу Жүздүн ботбай уруусунун ичинде  күнтуу, коңурбай, корлас уруктарынан болушкан дагы, топ-топ болуп отурукташкан [8.177, 87-89].    

20-жылдардын аягында Алматы шаарынын тегерегиндеги райондордогу айылдардан, Жаңалаш, Челек деген жерлерден жана жайлоолорунан бай-оокаттуу үй-бүлөлөр кенеш өкмөтү малдарын тартып алып баштаганда, Түз ашуусу аркылуу Ысык-Көлдүн азыркы Кутургу, Фрунзе, Чок-Тал, Чырпыкты айылдарына келишкен, андан кийин гана башка аймактарга тарай башташкан [8.178, 54]. Казактардын кийинки агымы  30-жылдардын башына туш келет. Казакстанда ачкачылык башталганда бир топ казактар Кутургу, Фрунзе, Чырпыкты айылдарына келишип, мурунку көчүп келгендерге кошулушкан. Бул айылдар көчүп келген казактарга тарлык кыла баштагандыктан, алар көлдү бойлоп, жарымы батышты, жарымы күн чыгышты көздөй көчүшкөн. Батыш жакка көчүп келген казактар азыркы Сары-Камыш айылына чейин жетишкен. Ал эми көлдү бойлоп чыгышты көздөй көчкөндөр азыркы Түп районунун айылдарын басып өтүшүп, Ак-Суу районунун айылдарына чейин жетишкен, жарымдары Түптүн айылдарында калышкан [8.178, 24-25].

Талас өрөөнүндөгү этникалык казактардын эң алгачкылары ХХ кылымдын 20-жылдардын аягында байлардын мал-жанын  тартып ала баштаганда Таластын  азыркы Манас, Кара-Буура райондорундагы айылдарга көчүп келишкен. Андан кийин 30-жылдардын башында Казакстанда агрардык реформа  башталганда этникалык казактардын жаны толкуну көчүп келген. Келген этникалык казактар Жамбыл облусу  менен чектеш Талас  облусунун  Манас жана Кара-Буура райондоруна келип  жайгашышкан [8.179,21]  

Кыргыз өкмөтү аларды эң биринчи иретте жайгаштыруу жана нан менен камсыз кылуу иш чараларын карап жана жардам беришкен [2.14,13]. Качып келген казактарды шаар-кыштактарга жайгаштыруу, ишке орноштуруу, тамак-аштарды берүү, медициналык жактан тейлөөнү өз учурунда уюштуруу, балдарын мектептерге, балдар-интернаттарга  тартуу үчүн  Кыргызстан өзүнүн республикалык бюджетинин аздыгына карабай, 150 миң сом бөлгөн [2.16,4-7]. 
Анча көп эмес казактар 30-жылдардын аягында өлкөдө саясий репрессия башталганда, ашуулар аркылуу  Ысык-Көлгө жан соогалап келишкен [8.178,41]. Бул мезгилде Кыргызстанга келген этникалык казактар Кыргызстандын өнөр жайына, курулуштарына, социалдык-маданий чөйрөлөргө эмгектенүү үчүн келгендер болгон. Мисалга ала турган болсок, Түркстан-Сибирь темир жолунун Луговая казак станциясынан Бишкек шаарына чейинки темир жолду курууда, тажрыйбасы бар  казак инженерлери жана жумушчулары иштешкен. Көптөгөн темир жол куруучулар, курулуш иштери бүткөндөн кийин Кыргызстанда, тактап айтканда, Бишкек шаарында жана Чүй боорунда калып калышкан [4.73, 69-72]. 
В 1960-1970 жылдары Кыргызстанга жумуш издеп келген казактардын саны да аз болгон эмес. Көрсөтүлгөн  мезгилде, Казахстандан Кыргызстанга баш аягы 21,3 миң киши көчүп келген, анын ичинен 500гө жакыны Ысык-Көл облусунда, 100дөн ашыгы Нарын облусунда, 2,4 миңден ашыгы  Ош облусунда жайгашкан (ал мезгилде бүткүл Кыргызстандын түштүгү Ош облусу болуп эсептелинген). Кыргызстанга келген казактар Казахстандын ар кайсы региондорунан болушкан. Актөбө облусунан 1,2 мин, Алматыдан 852, Алматы облусунан 1,4 миң, Чыгыш Казахстандан 1,3 мин келишкен. Дээрлик көпчүлүгү 5,5 миң адам, коңшу Жамбыл областынан келишкен [4.93, 110]. ХХ кылымдын 70-жылдарынын аягында Бүткүл союздук эл каттоо боюнча Кыргызстандагы этникалык казактардын жалпы саны 27,4 миңге жеткен [3.40, 26]. 

Демек, жогоруда көрсөтүлгөндөй, казак диаспорасы негизинен Кыргызстандын түндүк бөлүгүндө, тактап айтканда, Чүй, Ысык-Көл жана Талас  облустарында жана өлкөнүн борбор шаары Бишкекте орун алышкан. 

Этникалык казактар Ош облусунун Карасуу районунун Карасуу шаарында, Кызыл Сарай айылында, Алай районунун Гүлчө кыштагында, Ош шаарында чачыранды жайгашышкан. Алар негизинен кыпчак, найман, аргындарга, Улуу Жүздөн уйсундарга  киришет [8.180, 62-63].
Экинчи бап “Этникалык казактардын арасындагы этнодемографиялык жараян жана этносоциалдык-кесиптик өнүгүшү” деп аталып, Кыргызстандагы казактардын арасында жүрүп жаткан этнодемографиялык жараян,  билим деңгээлинин өсүшү, өлкөгө эмгеги сиңген белгилүү кыргызстандык казак инсандары аталып жана  изилденген. Иштин ушул эле бабында казактардын башка улуттардын өкүлдөрү менен баш кошушу жана этникалык аралаш үй-бүлөнүн пайда болушу жана өсүп-өнүгүшү таңдоого алынат.
Акыркы жыйырма жылдан ашык мезгилдин ичинде, Кыргызстан өзүнүн көз каранды эместигин алган күндөн бери, Кыргызстандагы этникалык казактардын арасында, алардын этникалык түзүмүндө кыйла өзгөрүүлөр болду жана болуп жатат.

1989-жылкы СССРдин мезгилиндеги Бүткүл союздук, акыркы эл каттоонун маалыматы менен Кыргызстанда 37,3 миң  этникалык казак жашаган жана жалпы Кыргызстан элинин 0,5% түзгөн. 

Кыргызстандагы этникалык казактардын саны акыркы эки Улуттук эл каттоонун мезгилинде кыскарды. Эгер 1999-жылы 42,7 миң казак болсо, 2009-жылы 33,2 миң  болуп, 9,5 миң адамга кыскарган жана көрсөтүлгөн жылдары  Кыргызстандын жалпы элинин 0,9%нан 0,6%ды түзүп калган [3.43, 93]. Кыргызстандагы этникалык казактар, өлкөдө  саны жагынан, татар, орус, корей, украин, немец элдери менен бирдикте, азайып бара жаткан этностордун катарына кирет. Дагы бир белгилей турган көрүнүш, этникалык казактар аз болсо да Кыргызстандын дээрлик бүт аймактарында бар. Жалгыз гана Баткен областында жокко эсе.

Кыргызстандагы этникалык казактар, дээрлик айыл жерлерде жайгашышкан жана айыл чарбачылыгы менен эмгектенишет. 2009-жылы Кыргызстандагы бүткүл этникалык казактардын 41,2% шаарларда, ал эми 58,8% айыл жерлеринде жайгашышкан [3.43,112-113].

Этникалык казактардын ичинен эмгекке жарамдуулары 3/2 түзөт. Жалпысынан алганда, кыргызстандык казактар жаш этностордун катарына кирет. Кыргызстандагы этникалык казактардын орточо жашы 30,7 болуп, жалпы өлкөнүн калкынын  27,6 -анын ичинен жалпы кыргыздардын орточо жашынан 26,2ге жогору. Мындай көрүнүш шаардык жана айылдык казактарга да таандык [3.43, 104-109]. 

Кыргызстандагы этникалык казактардын арасында балдардын төрөлүшү жана алардын табигый өсүшү өлкөнүн орточо деңгээлинен жогору [3.43, 327]. 

Кыргызстандагы этникалык казактар акыркы Улуттук  эки эл каттоонун мезгилинде 9,5 миңге жакын кыскара турган болсо, анын 8611, башкача айтканда дээрлик көпчүлүгү, Казахстан Республикасына кетишкен жана анын  ар кайсы облустарына жайгашышкан. 

1992-жылы 23-сентябрда Казахстан Республикасынын Премьер-министринин “Чет элдеги казак диаспорасынын өкүлдөрүнүн  Казакстан Республикасында болгон кезинде социалдык-экономикалык жеңилдиктер менен камсыз кылуу тууралу” токтому кабыл алынган [4.128, 45-46]. Андан сырткары 1996-жылдын 31-декабрында  Казакстан Республикасынын Президентинин “Чет өлкөдө жашаган мекендештерди колдоо боюнча Мамлекеттик  программа” аттуу Жарлыгы жарык көргөн [4.128, 112]. Ал  Мамлекеттик программада чет элде жашаган этникалык казактарга ар тараптан  жардам берүү чаралары каралган. 

1998-жылга чейин Кыргызстандагы жашаган казактарга квота берилген эмес. 1998-жылы 100 үй-бүлөгө Казакстанга көчүп келүүгө квота берилген. Андан кийин Кыргызстандагы казактарга 2002-жылга чейин квота берилген жок. Себеби, Кыргызстанга берилген квота толугу менен аткарылган эмес. Кыргызстандагы казактар өз жолдору менен эле көчүшкөн жана Казакстанга көчкүсү келгендер негизинен Жамбыл облусунун ар кайсы аймактарына же Алматынын тегерегине барууну каалашкан. Ал эми квота боюнча, чет өлкөлөрдөн көчүп келген казактар Казакстандын башка аймактарына жиберилмек. Жыйынтыктап айтканда, Кыргызстандагы казактардын арасында өзүлөрүнө таандык өзгөчөлөнгөн   этнодемографиялык жараян жүрүп жатат.

Кыргызстандын бардык булуң бурчундагы этникалык казактар, башка этностордун  өкүлдөрү менен бирдикте билим чөйрөсүндө өзүлөрүнүн каалаган билимдерин жана кесиптерин алып жатышат. 2009-жылкы Улуттук эл каттоо боюнча Кыргызстанда 10 жаш жана андан улуу курактагы бардык этникалык казактар 27961 болуп, анын ичинен 4692- жогорку билимдүү (16,8%), 1242- толук эмес жогорку ( 4,4%), 2805- атайын орто кесиби барлары  (10,0%), 1909 -башталгыч-кесиптик техникалык (6,8%), 10505 -толук орто (37,6%), 2773- толук эмес орто (9,9%), 3183- башталгыч (11,4%) билими барлар болуп эсептелет [3.30,145]. Эгер 1999 -ж. жана 2009 -жылкы  Кыргызстандагы казактардын билим деңгээлдерин салыштыра турган болсок, алардын ортосунда өтө деле чоң айырма жок. Жогорудагы сандар көрсөтүп тургандай, Кыргызстандагы казактардын арасында эч  билими жоктор жокко эсе, негизинен бүт бардыгынын билими бар. 

Мисалга алсак, 2006-2007 окуу жылы Кыргызстандын  бардык жогорку кесиптик окуу жайларында казак студенттердин саны, бардык студенттердин ичинен  3236 (1,5%), 2007-2008 окуу жылы 2963 (1,3%), 2008-2009 окуу жылы 3025 (1,3%), 2009-2010 окуу жылы 2967 (1,3%), ал эми 2010-2011 окуу  жылы 2726 (1,2%)  болгон [2.18]. Казак студенттери саны боюнча Кыргызстандагы улуттардын арасында ар дайым кыргыз, орус, өзбектерден кийин төртүнчү орунду ээлеп келет.  

Буга кошумча болуп Казакстан Республикасынын Өкмөтү чет жактагы  казак диаспораларынын жаштарына Казакстандан мамлекеттин эсебинен билим алууга ар кандай ыңгайлуу шарттарды жана жеңилдиктерди түзүп  берип жатат. 

Кыргызстандын аймактарында жашаган этникалык казактардын билим деңгээлдерин салыштыра турган болсок, эң жогорку көрсөткүч Бишкек шаарына таандык.  Мисалга алсак, Бишкек шаарында жашаган 10 жаш жана андан улуу курактагы бардык этникалык казактардын 31,2% жогорку билимдүү,  9,0%  толук эмес жогорку, 9,5%  атайын орто кесиптик, 5,2% башталгыч кесиптик билимге ээ болушкан. Бишкек шаарында Кыргызстандагы этникалык казактардын эң билимдүү, ар кандай өнөрлөрдүн ээлери жана катмары топтолгон. 
Кыргызстандын калган аймактарында отурукташкан этникалык казактардын билим деңгээлинин анчалык деле көп айырмасы жок. Кыргызстандын дээрлик бүткүл аймактарындагы казактардын арасында билимге, кандайдыр бир керектүү кесипке ээ болууга умтулуусу абдан зор.

Кыргызстандагы казактардын билим алуусунун бир өзгөчөлүгү, алар жалпы орто билимди негизинен  кыргыз жана орус тилдеринде алышат. Казактар өлкөдө чачыранды жайгашкандыктан, Кыргызстанда казак тилинде мектептер жок. Ошондуктан казактар жайгашкан жерлерде кайсы тилде мектеп болсо, ошол тилде жалпы орто билим алышат.
Кыргызстандагы этникалык казактардын билим деңгээлин терең билип-таануу үчүн, өлкөдөгү башка этностордун өкүлдөрүнүн билим деңгээли менен салыштырып көрүү абзел. Мысалы 10 жаштан жогору курактагы жогорку билимдүү адамдардын саны боюнча, жалпы улуттун санына карата, этникалык казактар, корейлерден, татарлардан, орустардан, украиндерден кийин  туруп, бешинчи орунда турат. Бул  көрсөткүч боюнча, этникалык казактар Кыргызстандын негизги эли болгон кыргыздардан, жалпы өлкөнүн деңгээлинен  жана башка этностордун билим деңгээлинен жогору турат.  Ал эми толук эмес жогорку (бүтпөгөн жогорку)  жана атайын орто кесиптик билими барлардын саны боюнча,  элдин санына карата, Кыргызстандагы бүткүл этностордун арасынан экинчи орунду ээлейт. Демек, Кыргызстандагы этникалык казактардын жалпы билим деңгээли өлкө боюнча абдан жогору турат. Ошондуктан, Кыргызстандагы этникалык казактардын арасынан, өлкөнүн социалдык-экономикалык, билим-илимдин, маданияттын жана чарбанын аркыл тармактарынын өнүгүшүнө зор салым кошкон, ысымдары республиканын чегинен тышкары болгон белгилүү инсандар көп чыккан. Алар Кыргызстан үчүн ак кызмат кылышкан жана бүткүл күч-энергияларын, алган билимдерин, илимдерин, тажрыйбаларын Кыргызстанга арнашкан. Бардыгын бул илимий ишке сыйдырыш абдан кыйын.
Азыркы мезгилдеги дүйнөлүк этникалык жараяндын бир белгиси-ар кайсы этностордун өкүлдөрүнүн үй-бүлө курушу болуп эсептелет. Мындай дүйнөлүк  этникалык жараян Кыргызстандагы казактарга да таандык. 

Кыргызстандагы казактардын арасында өлкөдөгү башка этностордун өкүлдөрүнө караганда, казактардын арасында башка улуттардын өкүлдөрү менен баш кошуп үй-бүлө кургандар абдан көп. 
Эгер 1990-жылы бүткүл Кыргызстан боюнча 465 казак улан-кыздары үй-бүлө курса, анын 27% гана өзүнүн улутундагы жарды тапса, 59% кыргыздар менен үй-бүлө курушкан, 4,1% орустар менен калгандары башка улуттар менен баш кошушкан. Ал эми 1995-жылы 245 казак менен бирге үй-бүлө пайда болсо, жогорудагы  көрсөткүчтөр 25,%, 53,0% жана 4,5%, 2000-жылы  19,6%, 52,1% жана 5,6%, 2005-жылы 13,7%, 64,3% жана 8,0%, 2009-жылы 7,7%, 74,4% жана 4,2% түзгөн [2.17]. 

 Демек жаш казак улан-кыздарынын жарымынан көбү кыргыздар менен турмуш курушкан жана мындай үй-бүлөлөрдүн саны жыл өткөн сайын көбөйүп жатат. Эгер ХХ кылымдын 90-жылдарында  казак жаш улан-кыздарынын кыргыздар менен үй-бүлө кургандары мурдагы жылдарга салыштырмалуу 2-3 эсе көп болсо, азыркы мезгилде 6-7 эсеге көп. Мындай эки улуттун өкүлдөрүнүн бир үй-бүлө түзүүсү Кыргызстандын бардык аймактарына таандык. 
Казактардын арасында бири-бири менен үйлөнгөндөрдүн саны Кыргызстан боюнча, башка аймактарга караганда, Сокулук, Аламүдүн, Жайыл райондорунда жана Бишкек шаарында байкалат.  Муну себеби, бул райондордо жана Бишкек шаарында этникалык казактар, Кыргызстандын башка аймактарына салыштырмалуу чогуу топтолуп чогуу жайгашышкан. Ошонун негизинде алар чогуу эмгектенишет  жана бири –бири менен болгон ар кандай байланыштар  салыштырмалуу тыгыз болуп эсептелет.
Чүй облусунун, өзгөчө Казакстан менен чектеш райондорунда жана айылдарында казак жаш улан кыздары өзүнүн улутундагы жаштар менен активдүү турмуш курушат. Мындан сырткары, этникалык казактардын арасында Кыргызстандагы башка элдердин өкүлдөрүнүн ичинен  орустар, өзбектер, уйгурлар, татарлар  менен үй-бүлө кургандар да абдан көп  кездешет.

Ош облусундагы казактардын арасында өзбек улутундагы жаштар менен үй-бүлө кургандар  көп кездешет. Себеби, казактар отурукташкан айылдарда негизинен өзбектер жайгашышкан [8.177; 8.178; 8.179; 8.180].
Казактар менен кыргыздардын салттарынын жалпы жонунан айырмалары жокко эсе болгону менен, этникалык аралаш үй-бүлөлөрдө негизинен кыргыздардын каада-салттары үстөмдүк кылат. Бишкекте, Чүй облусунун айыл-кыштактарында казактардын  үй-бүлөлүк  каада-салттарында жаңы,  жалпы Кыргызстан элине таандык, башка этностордон кабыл алынган  “жаңылыктар” көп. Ал эми  Талас, Ысык-Көл облустарындагы этникалык аралаш  үй-бүлөлөрдө  кыргыздардын үй-бүлөлүк салттарынын   активдүү  кирип келишин көрсө болот. 
Үчүнчү бап “Этникалык казактардын эне тилинин чөйрөсү жана өзүн-өзү таануусу (идентификациясы), этникалык аң-сезими” деп аталып, казактардын эне тилинин кызматынын чөйрөсүнүн тарышы, жаштардын башка тилдерди өздөштүрүүсү, этникалык ан-сезимдин өсүп-өнүгүшү жана Кыргызстан казактарынын ассоциациясынын этникалык казактардын арасында жүргүзгөн маданий жана агартуу ишмердиги жөнүндө айтылат. Ошону менен бирге Кыргызстандагы казактардын маданий борборунун ичиндеги пайда болгон түшүнбөстүктөр жана андан  кайрадан чыгып биригүү жолуна түшкөндүгү жөнүндө дагы илимий иште каралат.
 Дүйнөдө болуп жаткан этникалык жараяндар этностордун эне тилинин чөйрөсүнүн кеңдиги жана анын этноско коомдун ар кандай тармактарында кызмат кылышы, алардын  этникалык маданиятынын өнүгүү багытына жана этникалык аң-сезимдин өсүп-өнүгүшүнө чоң таасирин тийгизгендигин  ачык-айкын далилдеп келет.
2009-жылкы эл каттоо боюнча, Кыргызстандагы жашаган бардык этникалык казактардын 67,5% казак тилин өз эне тилим деп эсептешсе, 26,4% кыргыз тилин, 5,6% орус, 0,3% өзбек, 0,2 башка тилдерди өз эне тилим  деп эсептешкен [3.43, 118-119]. Анын ичинен, Ысык-Көл облусундагы этникалык казактардын 21,5,%  гана казак тилин эне тилим деп билдиришсе, 76,5% кыргыз тилин эне тилим деп эсептешет. Ал эми 1,9% орус тилин, өз эне тилим санашса, экөө өзбек, төртөө башка тилдерди өз эне тилим деп эсептешет. Талас облусундагы этникалык казактардын  64,6% казак тилин өз эне тилим деп эсептешсе, 34,8% кыргыз, 0,7 % орус тилдерин өз эне тилим деп санашат. Бирөө гана башка элдин тилин өз эне тилим деп эсептейт [3.43,118-119]. 

Чүй облусунда бардык казактардын ичинен  85,0%  казак тилин  өз  эне тилим дешсе 10,0% кыргыз тилин өз эне тилим, 4,6% орус тилин, 0,1%  өзбек, 0,3% башка элдердин тилин өз эне тилим деп билдиришкен [3.43,118-119]. Биз кыдырып чыккан Сокулук, Аламүдүн, Москова, Жайыл, Панфилов, Чүй, Ысык-Ата, Кемин районундагы этникалык казактардын балдары негизинен орус тилдүү мектептерде билим алышат, кыргыз мектептерде окугандардын саны абдан аз [8.177]. Себеби, этникалык казактар жайгашкан айылдарда негизинен орустар жана орус тилдүү ар кандай улуттардын өкүлдөрү көпчүлүктү түзүшөт. Кыргыздар өз кезегинде азчылыкты түзөт. Ошондуктан Чүй облусунда жашаган этникалык казактар орус тилинде эң жакшы сүйлөшүшөт. Казак мектептеринде окушпагандыктан жана  казак адабияттарын абдан аз окушкандыктан, казак адабий тилинде анча жакшы сүйлөй алышпайт. Ошондой эле кыргыз тилинде да начар сүйлөшүшөт. Бул жерден Ак-Бешим айылындагы этникалык казактар  өзгөчөлөнүп турат. Анткени, алардын балдары кыргыз мектебинде окушат жана кыргыз тилинде жакшы сүйлөшүшөт. Өз кезегинде казак тилин жакшы билишпейт [8.177].

Ал эми Бишкек шаарында жашашкан этникалык казактардын 77,0% казак тилин өз эне тилим деп, 11,4% кыргыз, 11,5% орус тилдерин  өз эне тилим деп билдиришкен. Болгону төрт адам  өзбек тилин өз эне тилим дей турган болсо,  алтоо башка элдердин тилин өз эне тилим деп эсептешет [3.43, 118-119]. Бишкек шаарындагы жашаган этникалык казактардын дээрлик көпчүлүгү орус тилдүү мектептерде  билим алышат, ошонун негизинде казак жана кыргыз тилинде начар сүйлөшүшөт.
Азчылыкты түзгөн этникалык казактардын балдарына, саны жетишпегендиктен өзүнчө  казак тилиндеги мектептерин ачып берүү мүмкүн эмес. Ошондуктан, Ысык-Көл облусундагы этникалык казактардын балдары кыргыз же орус тилдүү мектептерде окушат [8.178]. Натыйжада алар кыргыз же орус тилин жакшы билип чыгышат. Этнологиялык экспедициянын учурунда, бул илимий иштин автору этникалык казактар менен сүйлөшө келгенде, алардын дээрлик көпчүлүгү казак тилинде сүйлөшпөй же начар сүйлөй тургандыгын  көрсөтүштү, өзгөчө жаштардын арасында [8.178; 8.179]. Казак тилинде мектептер жок болгондуктан, казак тили негизинен үй-бүлө чөйрөсүндө гана колдонулат [8.178].  

1999-жылдагы Кыргыз Республикасындагы Улуттук биринчи эл каттоонун жыйынтыктары боюнча, этникалык казактардын эне тилинин чөйрөсү жана анын кылган кызматы, 2009-жылдагы эл каттоого караганда бир аз башкача болгон. 

Эң биринчи иретте, Кыргызстандагы этникалык казактардын арасында казак тилин эне тилим деп атагандардын саны бүткүл өлкө боюнча, анын ичинде казактар жыш жашаган бардык аймактарда да азайган.  1999-жылдан 2009-жылга чейинки мезгилде,  өлкө боюнча, өзүнүн эне  тилин казак тили деп айткандар 8,6% кыскарган, анын ичинде Ысык-Көл облусунда   22,2%, Талас облусунда 7,6%, Чүй облусунда 2,5%, Бишкек шаарында 5,1% азайган.  Ошону менен бирге, этникалык казактардын арасында Кыргыз Республикасынын мамлекеттик тили, болуп эсептелген кыргыз тилин- эне тилим дегендердин саны арбыган. Эгер  бүт өлкө боюнча, кыргыз тилин эне тилим деген этникалык казактар 8,7% көбөйсө, анын ичинде Ысык-Көл облусунда 22,2%, Талас облусунда 8,2%, Чүй облусунда 2,6%, Бишкек шаарында 5,1% өскөн [3.30, 110-111; 3.43, 118-119].  Орус тилин эне тилим деген этникалык казактардын саны, негизинен  мурункудай эле деңгээлде калган , өтө деле чоң өзгөрүү болгон эмес. Жалгыз гана Бишкек шаарында жашаган этникалык казактардын арасында орус тилин эне тилим деп билдиргендердин саны, акыркы эки эл каттоонун  аралыгында 1,4% өскөн [3.30, 110-111; 3.43, 118-119]

Бишкек шаарындагы казактарга салыштырмалуу, Чуй облусунда жашаган этникалык казактар орус тилин жакшы билишет. Эгер, Чүй облусундагы этникалык казактардын 84,4% орусчаны билишсе жана сүйлөй алышса, Бишкек шаарында 75,1% [3.30, 112-113;  3.43, 118-122 ].   Ал эми Чүй боорундагы казактардын 13,8% гана, Бишкектин 19,2% кыргызча билишет. Талас облусундагы казактардын 32,7% кыргызчаны билишсе, орусчаны 61,7%, Ысык-Көл облусунда 13,5% кыргызчаны, орусчаны 81,7%. [3.30, 112-113; 3.43, 118-122]. 
Тактап айтканда, Ысык-Көл жана Талас облустарында казактардын көпчүлүгү кыргыз тилинде сүйлөп,  интервью бере турган болсо, Чүй боорундагы, орустар менен тыгыз жашаган казактар орус тилинде жооп беришкен. Эне тилинде аңгемелешкендер жана жооп бергендер өтө аз болушкан. Биздин пикирибизче, биз менен аңгемелешкен этникалык казактардын дээрлик көпчүлүгү өз эне тилдерин начар сүйлөшөт же болбосо билишпейт. Бирок,” Өз эне тилиңиз кайсы тил, кайсы тилди өз эне тилиңиз деп эсептейсиз?” деген суроого кыргызча  жана орусча, же болбосо кыска эле “казак тили” деп жоо беришти. Ошону менен бирге казак тилин начар биле тургандыгын билдиришти. Демек, Кыргызстандагы этникалык казактардын дээрлик көпчүлүгү казак тилин начар билип жана сүйлөшсө да, ата-бабалары сүйлөгөн казак тилин өз эне тилибиз деп эсептешет. Бирок, турмушта, күндөлүк жашоодо, өз ара байланышта казак тили, казактардын арасында аз колдонулат.  

Кыргызстандагы этникалык казактардын дээрлик көпчүлүгү, өзүлөрүнүн эне тилин кыргыз тили деп эсептешет, бирок өзүлөрүнүн этникалык таануусун (самоидентификациясын) казак деп аташкан. [4.68]. Ар бир улуттун жана этностун өзүнө белгилүү мүнөздүү белгилери жана башка элдерден айырмалап турган өзгөчөлүктөрү болот. Адатта, ал өзгөчөлүктөргө элдин тили, материалдык жана руханий маданияты, жүргүзгөн чарбасынын негизинде калыптанган чарбалык маданий түзүмү, жүрүм-туруму, этностук психологиялык калыптануусу кирет. Бардык учурга туура келбеген, бирок этностордун өзүн-өзү таануу жараянына бир аз кошумча болгон, алардын дини, жана анын негизинде  калыптанган маданияты, салт-санаалары жана сырткы келбеттери да болуп эсептелет. Бирок, этностордун ортосун болуп турган, жана этностун “жашоо убактысын” узартып турган эң негизги белгиси жана өзгөчөлүгү алардын өзүн-өзү таануусу (самидентификациясы) жана этникалык аң-сезими болуп эсептелет [4.67]. Этнология илиминдеги эң татаал маселелердин бири  ушул этностордун этникалык аң-сезиминин сакталышы жана өнүгүшү, элдердин өзүн-өзү таануусу болуп эсептелет. Себеби жер жүзүнүн бардык өлкөлөрүндө улуттук азчылыктар бар. Алардын маселелери, бир гана мамлекеттин ичинде гана эмес, өлкөлөрдүн ортосундагы чоң маселеге айланып жатат. Зоболосу жогорку эл аралык уюмдар өзүлөрүнүн чечимдеринде этникалык азчылыктын маселелерине  көп көнүл буруп келет.
Кыргызстандагы казактардын  көпчүлүгү казак тилин билбегени менен, алардын  өзүн-өзү таануусу жана этникалык аң-сезими дагы да болсо абдан күчтүү.  Казактардын арасында казак тилин билүү жана сүйлөө менен алардын улуттук  аң-сезими дал келбейт. Казактардын дээрлик көпчүлүгү эне тилин билбесе да, өзүлөрүн казак деп эсептешет. Кыргызстандагы казактардын этникалык аң-сезиминин сакталышынын көптөгөн себептери бар. Эң биринчи иретте казактардын этникалык аң-сезиминин сакталышынын башкы фактору, алардын үй-бүлөсү болуп саналат. Ата-энелер үй-бүлөдө балдарынын ата-теги казак экендигин, алардын тарыхы, маданияты бай жана миңдеген жылдарды камтый тургандыгын эскертип турушат. Ошондой эле балдары паспорт алган мезгилинде казак улутунан деп жаздырышат.

Казакстандын Кыргызстан менен жакын жайгашышы, казактардын тарыхый Ата Мекени менен тыгыз байланышта болушу, Казакстан массалык-маалымат каражаттарынын Кыргызстанда кеңири таралышы, эки элдин бири-бирине антропологиясынын, тилинин, дининин,  чарбалык-маданий түзүмүнүн, материалдык жана руханий маданиятынын жакындыгы, Казакстан Республикасынын өкмөтү чет өлкөдөгү казактарга түпкү ата-тегинин жерине жана элине келишине жана байланышынын күчөшүнө мамлекеттик деңгээлде бардык шарттарды түзүүгө аракет кылышы тышта жашап жана эмгектенип жүргөн казактардын этникалык ан-сезимин сактоого жана бекемдөөгө ыңгайлуу шарттарды түзүп берет.
Кыргызстандагы жашаган этникалык казактардын арасында, башка этностордун өкүлдөрүндөй эле ХХ кылымдын  80-жылдарынын аягында, 90-жылдардын башында этникалык аң-сезимдин кескин түрдө көтөрүлүшү белгиленген. Өзгөчө этникалык казактардын интеллигенциясынын арасында Кыргызстандагы жашаган этникалык казактардын башын бириктирүү, салт-санаасын, маданиятын, тилин өнүктүрүү жана аларды жаш муундарга калтыруу, Казахстан Республикасы менен маданий, социалдык-экономикалык байланышты күчөтүү, жаш муундагы этникалык казактарды ал жакка окууга жиберүү жөнүндө жана көптөгөн маселелерди көтөрүү керек экендиги кызуу талкуулана баштаган. Ушул максаттарды ишке ашырган, Кыргызстандагы этникалык казактарды бириктирип, мезгил-мезгил менен чогултуп, ар кандай жеке, турумуш-тиричилик, маданий жана башка маселелерди чечүүгө көмөк көрсөтө турган,  кандайдыр бир коомдук уюмду түзүү зарыл экендигин белгилешкен.
Мына ушундай коомдук уюмду уюштуруу үчүн, 1992-жылы 22-майда Бишкек шаарында Кыргызстандагы жашаган этникалык казактардын 37  жараны чогулуп уюштуруу Курултайын өткөрүшкөн. Алардын арасында Кыргызстанга белгилүү, өлкөнүн социалдык-экономикалык өнүгүшүнө көп эмгек сиңирген  этникалык казактардын кадыр-барктуу өкүлдөрү болгон. Мисалга алсак, Искаков Курмантай, Т.Сатылганов атындагы Улуттук филармониянын алдындагы “Насыйкат” камералык оркестринин директору  , Омаров Мадивар,  Кыргыз Республикасынын Эмгек сиңирген артисти, белгилүү опера ырчысы Аманбек Нуртазин, мыкты фермер Жаксыгулов Нурсадык, Сартбаев Маден, Шаденов Жумагалый ж.б. болушкан. Уюштуруу Курултайында негизинен үч маселе каралган-Кыргызстандагы казактардын “Отан” маданий борбору коомдук бирикмесин уюштуруу, коомдук бирикменин Уставын кабыл алуу жана бекитүү, жана коомдук бирикменин Кеңешин шайлоо [2.20, 7-9].
“Отан” казак маданий борбору пайда болгон күндөн ушул убакытка чейин, өзүнүн ишмердигин үч багытта жүргүзүп келет. 1- багыты - Кыргызстан элинин Ассамблеясы (КЭА) менен тыгыз иш алып баруу жана анын ар кандай иш-чараларына активдүү катышуу. 2-багыты- Казакстан Республикасынын Кыргыз Республикасындагы элчилиги менен тыгыз иш алып баруу жана аны менен бирдикте ар кандай маданий иш-чараларды өткөрүү. 3 -багыты -“Отан” казак маданий борборунун өзүнүн ички иштери, казак диаспорасынын мүчөлөрү менен аймактардагы казак маданий борборлор менен  иш алып баруу. 

Борбордун Кеңеши  өз кезегинде, маданий, агартуучу иштерди алып баруу үчүн этникалык казактар көп жашаган Кыргызстандын облустарында, шаарларында, райондорунда этникалык казактардын маданий борборлорун ачтыл. 
Казактардын “Отан” улуттук-маданий борбору Бүткүл дүйнөлүк казактардын ассоциациясына мүчө болуп кирип, аны менен тыгыз байланышта болуп турат жана мезгил-мезгил менен өтүп турган Бүткүл дүйнөлүк казактардын Курултайына катышып турат [5.148, 40].

Казактардын “Отан” улуттук-маданий борборунун  алдында жаштар борбору ачып, анын жетекчиси болуп Даркембаева Акат бекиген. Жаштар борборунун негизги максаты жаш этникалык казак улан-кыздарды улуттук-маданий борборунун ар кандай маданий-массалык иштерине активдүү тартуу жана аларга казак маданий мурастарын, тарыхын, эне тилин үйрөтүү болуп эсептелет. [2.20, 34].

 Бишкек шаарында этникалык казак улан-кыздарга казак тилин үйрөтүү максатында “жекшемби” казак классы ачылган [2.22, 43-44]. Ушул мектептин окуучулары, 2011-жылы Алматы шаарында өткөрүлгөн казак тили боюнча “Дарын” Эл аралык олимпиадада жалпы команда ичинде үчүнчү орунду ээлешип, баалу белектерге ээ болушкан жана Казакстан Республикасында мамлекеттин эсебинен жогорку окуу жайында окуганга укук алышкан [5.148, 41].
Казактардын “Отан” улуттук-маданий борбору уюшулган күндөн ушул күнгө чейин, жыл сайын, системалык түрдө Кыргызстан элинин Ассамблеясы, Кыргызстандагы башка мамлекеттик жана коомдук уюмдар, Казакстан Республикасынын Кыргызстандагы элчиликтери менен бирдикте ар дайым Карыган адамдардын, Жеңиш, Казакстан Республикасынын Көз каранды эместигинин, Кыргыз Республикасынын Көз каранды эместигинин, Эл аралык аялдардын, Мекенди коргоо күндөрүн, Жаңы жылды ж.б.у.с. расмий майрамдарды өткөрүшүп келишет. Бул күндөрү этникалык казактар концерттерди уюштурушуп, дасторкон жайышып, ал жайды сурашып, ар кандай турмуш-тиричилик, маданий маселелерди талкуулашып, аларга чечим чыгарышат [5.148, 40-41]. Ошондой эле эмгектин, согуштун ветерандарына белек тапшырышып, социалдык жактан муктаж болгондорго жардам беришет.
Бирок, казактардын “Отан” улуттук-маданий борборунун жетекчилеринин ортосунда кандайдыр бир келишпестиктер болуп, алардын ичинен бир бөлүгү 2004-жылы  “Алаш” казак борборун уюштурушат. Кыргызстандагы этникалык казактардын дагы бир маданий борборунун пайда болушу, алардын арасында бөлүнүүнү жараткан, бирдиктүү чогуу маданий-агартуу иштерди  алып барууга тоскоолдук кылган. [2.24, 4]. 2005-2009-жылдары эки маданий борборду бириктирүү үчүн бир нече жолу аракет болгон. Бирок ал аракеттер иш жүзүнө ашырылган эмес [2.23, 1-15]. 
Биригүү 2010-жылдын апрель окуясынан кийин гана иш жүзүнө ашты. Казактардын эки коомдук бирикмеси биригип, жаңы Уставды  жактыруу  жөнүндө чечим кабыл алышты. Жаңы устав боюнча коомдук бирикме эми “Кыргызстан казактарынын Ассоциациясы” деп аталып калды. Ассоциациянын Төрагасы болуп, профессор, Кыргыз Республикасынын эмгек сиңирген юристи С.Косаков шайланган. 
ЖЫЙЫНТЫКТАР

Кыргызстандагы казактар өлкөнүн башка этностору менен бирдикте жана чогуу жашап-эмгектенип, Кыргыз мамлекетинин андан ары өсүп-өнүгүшүнө өзүлөрүнүн колдон келген салымдарын кошуп келет. Кыргызстандагы казактар негизинен Чүй облусунун Сокулук, Аламүдүн, Жайыл, Панфилов, Чүй, Кемин райондорунун айылдары менен шаарларында, Ысык-Көл облусунун Түп, Ысык-Көл, Аксуу райондорунун айыл жана шаар жерлеринде, Талас облусунун Манас жана Кара-Буура райондорунун айылдарында жашап жана эмгектенишет. Кыргызстандагы казактар, өлкөнүн кайсы жеринде болбосун чачыранды жайгашышкан. Топ-топ болуп отурукташкан казактардын айылы абдан аз же болбосо жокко эсе. Негизинен алар кыргыздар менен тили, дини, маданияты жакын болгондуктан, эч чочушпай,  бирге отурукташып, жашап келишет.

Кыргызстандагы казактардын сан жагынан эң көп болгон мезгили ХХ кылымдын 90-жылдардын аягына туура келет. Андан кийинки жылдары казактардын саны азая баштады. Азыркы күндө 30-миңден ашык казактар Кыргызстанда жашап жана эмгектенишет.

Санынын азайышынын бир себеби – көптөгөн казак кыздары кыргыздар менен турмуш курушуп, мындай үй-бүлөлөрдө төрөлгөн балдар, негизинен улутун “кыргыз” деп жаздырып жатышат. Эгер казактардын улан -кыздарынын турмуш куру жараянын анализдей турган болсок, алар эң биринчи иретте, казактарга караганда, кыргыздардын улан-кыздары менен алда канча көп үй-бүлө курушат. Биздин изилдөө далилдегендей, жыл өткөн сайын казак жаш улан-кыздардын арасында, казактарга караганда кыргыздар менен үй-бүлө кургандар көбөйүп бара жатат. Эгер ХХ кылымдын 90-жылдарында  казак улан-кыздардын кыргыздар менен үй-бүлө кургандары мурдагы жылдарга салыштырмалуу 2-3 эсе көп болсо, азыркы мезгилде 6-7 эсеге көп.

Кийинки мезгилдерде кыргызстандык  казактардын, өзгөчө жаштардын арасында Кыргызстандан тышкары жактарга чыгып кетүү жараяны күчөдү. Казак өкмөтүнүн, чет өлкөлөрдөгү жашаган жана эмгектенген этникалык казактарды тарыхый Ата-Мекенине кайтарып келүү үчүн атайын программа кабыл алуусу, репатрианттарга  Казакстанда иштөө жана жашоо үчүн ыңгайлуу шарттарды, жеңилдиктерди түзүп берүүсү, жаштарды окууга тартуу максатында ар кандай мамлекеттик деңгээлде жардамдарды түзүүсү , чет өлкөлөрдөгү, анын ичинде Кыргызстандагы казактардын арасындагы миграцияны күчөттү.

Этникалык казактардын бардыгынын билим деңгээлдери бирдей. Бишкек шаарында жашаган казактар гана өзгөчөлөнүп турат. Бишкек шаарындагы жашаган казактардын билим деңгээли, башка аймактарга караганда, алда канча жогору. Билимдүү жана илимдүү казактардын чоң тобу борбор шаарда топтолушкан.

Кыргызстандын чарбасынын ар тармактарында, өнөр жайларында, медицинада, өлкөнү башкаруу түзүмүндө, тоо-кен тармагында, илим, искусство жана адабият жаатында, массалык маалымат каражаттарында, жарандардын укугун коргоо жана финансы түзүмдөрүндө өлкөгө зор эмгек сиңирген, миңдеген казак инсандары бар. 

Кыргызстандагы казактар өз эне тилин начар билишет жана сүйлөшүшөт. Кыргызстандагы акыркы жолу өткөн эки Улуттук эл каттоонун жыйынтыктары көрсөткөндөй, улам жыл өткөн сайын казактардын арасында эне тилим казак тили дегендердин саны азайып бара жатат. Бишкек шаарындагы казактар, өзгөчө жаштар казак тилин жакшы өздөштүрүүсү үчүн “Отан” казак маданий борборунда  казак тили жана адабияты боюнча “жекшемби”  классы ачылган. Ал класста Казакстан Республикасынан алынып келинген казак тили жана адабияты боюнча окуу китептер жана усулдук-окуу колдонмолор менен сабак берилет.

Кыргызстандык казактардын арасында өзүн-өзү таануу жараяны жана этникалык аң-сезими абдан күчтүү сакталган жана андан ары өнүгүп-өсүп жатат. Кыргызстандагы казактардын эне тилин билбестиги жана ал тилде начар сүйлөшүшү, алардын  этникалык ан-сезиминин начардыгын же аморфтуу экендигин эч билдирбейт. Казактардын арасында, алардын тарыхый  эне тилинин кызматынын чөйрөсү менен улуттук аң-сезиминин сакталуу деңгээлинин айырмасы абдан чоң. Дээрлик көпчүлүк казактар, эне тилин билбегени менен, өзүлөрүн казак улутунун өкүлү деп эсептешет. Алар өзүлөрүн “кыргыз тилдүү казакпыз” же “ орус тилдүү казакпыз” деп эсептешет. Биринчилерге көбүнчө Ысык-Көл жана Талас облусундагы казактар таандык болсо, экинчилерине Бишкек шаарындагы жана Чүй облусундагы казактар кирет. 

Кийинки мезгилдерге “Отан” казак улуттук-маданий борбору Казакстандагы жогорку жана орто окуу жайларда окууга  умтулгандарды, Казакстанга  жиберүү жана уюштуруу кызматын колго алууда. Көптөгөн казак улан-кыздарды Казакстанга окууга  жана иштеп-эмгектенип  келүүгө жиберүүнү уюштурду. Мындан сырткары Казакстанга биротоло көчүп кетүүгө камынгандарды колдоо кызматын да өз мойнуна алып отурат. 

Илимий изилдөөнүн натыйжасында, автор мамлекеттик ар кандай бийликтин аткаруучу уюмдарына, мыйзам чыгаруучу бийликтин өкүлдөрүнө төмөнкү сунуштарды киргизет:

· Кыргызстандагы жашаган жана эмгектенген ар бир этностордун турмуш-тиричилигин, социалдык маданий абалын, тилинин өнүгүшүн жана анын кылган кызмат чөйрөсүн  терең изилдөө. улуттардын ичинде пайда болгон ар кандай проблеманы түшүнүүгө жана аларды чечүүгө жардам берет. Кыргызстандагы ар бир этносту изилдөө,  өлкөнүн жалпы элдеринин ички дүйнөсүн, алардын суроо-талаптарын билүүгө жардам берет. Азырынча Кыргызстанда жашаган 4-5 гана улуттар үстүртөн изилденип жана аларды изилдеген окумуштуулардын тобу бар;

· Азыркы мезгилдеги улуттардын ортосундагы байланышты бекемдөөнүн жана аны өнүктүрүүнүн бир багыты – бул Кыргызстан элинин айырмачылыгы эмес, алардын жалпылыгы, мекени Кыргызстан жана  бир өлкөнүн жарандары  экендиги жөнүндө идеологиялык иштер үзгүлтүксүз жүрүп турушу зарыл;

· Ар бир этностун санына жана алардын Кыргызстанды качан мекендеп келгенине карабастан, тилинин, маданиятынын өсүп-өнүгүшүнө, өзүн-өзү таануусуна, этникалык аң-сезиминин көтөрүлүшүнө аяр  жана  суроо-талабына жараша мамиле кылуу керек;

· Кыргызстандагы казактар, бийликтин ар кандай тепкичтерине жалаң гана кыргыздарды тартуу күчөп бара жаткандыгын белгилешет. Ошону менен бирге  казактардын арасындагы таланттуу уюштуруучулар, маданий жана искусство кызматкерлери коомчулуктун, өзгөчө бийликтин көз жаздымында калгандыктарын белгилешет. Ошого байланыштуу, Кыргызстанда жашаган этностордун өкүлдөрүнүн билимине, уюштуруучулук талантына жана деңгээлине жараша,   бийликтин ар кандай бутактарына тартуу керек. Бийликтин мындай аракеттери, Кыргызстандагы бардык этностордун  өлкө үчүн болгон күч-аракеттерин жумшоого түрткү болоору шексиз;

· Кыргызстан элинин Ассамблеясына кирген, өлкөдөгү жашап жана эмгектенип жаткан этносторду бириктирип турган бардык улуттук-маданий борборлор менен активдүү иштерди алып баруу зарыл. Улуттук-маданий борборлор аркылуу Кыргызстандагы жашаган бардык этностордун калың катмарына жетишүү  мыйзам ченемдүү көрүнүш.

РЕЗЮМЕСИ


Негизги сөздөр: Этника, улуттук-маданий борбор, диаспора, этнодемография, уруу,үй-бүлө, эне тил.

Диссертациянын негизги максаты - Кыргызстандагы жашаган жана эмгектенип жатышкан өлкөнүн жарандары болуп эсептелген казактардын азыркы мезгилдеги этносоциалдык-маданий өсүп-өнүгүшүн изилдөө. 

Изилдөөнүн объектиси болуп, Кыргызстандагы жашаган жана эмгектенген кыргызстандык жарандар болгон казактар болуп эсептелет. 

Изилдөөнүн предмети болуп, казактардын Кыргызстанда калыптануусу, алардын этносоциалдык-маданий  жактан өсүп-өнүгүшү.

Изилдөөнүн методологиясы болуп тарыхый объективдүүлүк, этностук  жараянды ар дайым өнүгүп туруучу көрүнүш катары кароо жана  тарыхый  салыштырмалуу аңдоо болуп эсептелет. 

Изилдөөнүн илимий жаңылыгы.

Диссертациялык иште Кыргызстандагы казактардын пайда  болуу мезгили жана алардын  ар кайсы аймактарда жайгашышы, ошону менен бирге алардын калыптануу жараяны ачып көрсөтүлдү; Кыргызстандагы казактардын  билим деңгээлинин өнүгүшү, социалдык түзүмүнүн өзгөрүшү, этнодемографиялык жараяндын өзгөчөлүгү белгиленди;Кыргызстандагы этникалык казактардын арасындагы өз эне тилинин, б.а., казак тилинин кызмат кылуу деңгээли аныкталды; этникалык казактардын арасындагы этникалык жактан аралаш үй-бүлөнүн пайда болушу, калыптанышы жана алардын өзгөчөлүгү белгиленди;           Кыргызстандагы  этникалык казактардын өзүлөрүн өзү таануу (этникалык идентификация), аң-сезиминин сакталышынын жана өнүгүшүнүн  себептери жана өзгөчөлүктөрү ачып көрсөтүлдү; Кыргызстан казактарынын ассоциациясынын казактардын арасында агартуучулугу, маданий жана башка ишмердиктери белгиленди.


Изилдөөнүн практикалык мааниси.
 Диссертациянын материалдары Кыргызстандагы казактардын социалдык маданиятынын өсүп-өнүгүшүн изилдөө, көп улуттуу өлкөдөгү этностордун ортосундагы мамилелерди жакшыртууга жана бекемдөөгө жардам берет. Ар бир улуттун тилин, социалдык-маданий өнүгүшүн изилдөө менен улуттардын ортосундагы түшүнбөстүктөрдүн болбошуна түрткү боло турган себептерди табуу мүмкүнчүлүгү түзүлөт.
Диссертация кириш сөздөн, үч баптан сегиз параграфтан, корутундудан, колдонулган адабияттардын тизмесинен турат.

РЕЗЮМЕ

Диссертации Якши Абдуллах на тему: “Социально-культурное развитие казахов Кыргызстана (1991-2010 гг.)” на соискание ученой степени кандидата исторических наук по специальности 07.00.07.– этнография, этнология, антропология.
Ключевые слова: этника, национально-культурный центр, диаспора, этнодемография, род, семья, родной язык.
Цель работы: исследование современного социально-культурного развития казахов, проживающих и трудящихся в Кыргызстане и являющихся его гражданами..
Объект исследования: казахи, живущие и трудящиеся в Кыргызстане, являющиеся гражданами Кыргызстана. 


Предметом исследования является формирование казахов в Кыргызстане, их социально-культурное развитие.


Методы исследования: историческая объективность, рассмотрение этнического процесса как постоянно развивающегося процесса и сравнительный исторический анализ.

Научная новизна диссертации: В диссертационной работе выявлено время появления казахов в Кыргызстане и их расселение в разных его регионах. В то же время показан процесс формирования казахов. В ней также отмечены особенности этнодемографического процесса среди казахов Кыргызстана, а также развитие их образовательного уровня, изменения в социальной структуре; выявлена степень функционирования родного, т.е. казахского языка среди казахов Кыргызстана; отмечены особенности этнически смешанных семей среди казахов Кыргызстана, их появление и формирование; показаны особенности и причины развития самоидентификации и самосознания этнических казахов Кыргызстана; отмечена образовательная, культурная и иная деятельность Ассоциации казахов Кыргызстана.

Диссертация имеет очень важное практическое значение. Она поможет улучшить и укрепить взаимодействие между этносами в полиэтническом государстве, исследовать социально-культурное развитие казахов Кыргызстана. Послужит основой для единения народа Кыргызстана. 

Исследование языка, социально-культурного развития этносов дает возможность предотвращения причин возникновения непониманий между ними.

Выводы диссертации будут способствовать принятию государственными ветвями власти правильных и создающих условия для развития межэтнического взаимодействия решений. Они также могут быть использованы при разработке учебников для высших учебных заведений, спецкурсов. 

Диссертация состоит из введения, трех глав, восьми параграфов, заключения, списка использованной литературы.
SUMMARY

Abdullah  Yaksi’s  dissertation on "Socio- cultural development of the Kazakhs of Kyrgyzstan (1991-2010 years)" for the degree of candidate of historical sciences, specialty 07.00.07. – Ethnography , ethnology, anthropology.
Keywords: Ethnics, National Cultural Center , diaspora, ethno- demography , clan, family , native language .

Objective: To study a contemporary social and cultural development of the Kazakh people living and working people in Kyrgyzstan, who  are citizens  of..

Object of research: Kazakhs living in Kyrgyzstan, who are citizens of Kyrgyzstan.

The subject of research is formation of Kazakhs in Kyrgyzstan, their socio- cultural development.

Methods: historical objectivity, consideration of ethnic process as a constantly evolving process and comparative historical analysis.

Scientific novelty of the thesis : The thesis revealed the time of appearance of the Kazakhs in Kyrgyzstan and their resettlement in different regions. At the same time it shows the formation of Kazakhs. It also marked features of demographic processes among Kazakhs of Kyrgyzstan , as well as the development of their educational level , changes in the social structure , the degree of use of the native Kazakh language among Kazakhs of Kyrgyzstan; marked features of ethnically mixed families of Kazakhs of Kyrgyzstan , their emergence and development ; shows the features and causes of self-identity and self-awareness of ethnic Kazakhs in Kyrgyzstan ; marked educational, cultural and other activities of the Association of Kazakhs in Kyrgyzstan.

Dissertation has a very important practical significance. It will help improve and enhance the interaction between ethnic groups in a multiethnic state, explore the socio- cultural development of the Kazakh people of Kyrgyzstan. It will also serve as the basis for the unity of the people of Kyrgyzstan.

The study of language, social and cultural development of ethnic groups makes it possible to prevent the causes of misunderstandings between them.

Conclusions of the dissertation will contribute to making of right solutions by the state branches and creation of better conditions for the development of inter-ethnic interaction. They can also be used in the development of textbooks for higher education and special courses.

The thesis consists of an introduction, three chapters, eight paragraphs, conclusion, and bibliography.


